پوخته‌ی توێژینه‌وه‌كه‌
ئامانجی ئه‌م توێژینه‌وه‌یه‌ دانانی ڕێبه‌رێك‌ بۆ فێركردنی بابه‌تی زمان و ئه‌ده‌بی كوردی پۆلی پێنجه‌می ئاماده‌یی بۆ ناخیوه‌ران به‌ زمانی دی، له‌به‌ر ڕۆشنایی ئه‌و ئاسته‌نگانه‌ی ڕووبه‌ڕووی فێرخوازان‌ و مامۆستایانی بابه‌ت ده‌بنه‌وه، له‌ ڕێگای وه‌ڵامدانه‌وه‌ی ئه‌و پرسیارانه‌ی پێشكه‌شی مامۆستایانی بابه‌تی زمانی كوردی و قوتابییانی پۆلی پێنجه‌می ئاماده‌یی له‌ قوتابخانه‌ ئاماده‌یی و دواناوه‌ندییه‌كانی سه‌ر به‌ پارێزگای كه‌ركووك كراوه‌.

1- ئه‌وئاسته‌نگانه‌ چییه،‌ له‌ ساتی فێركردنی بابه‌تی زمان و ئه‌ده‌بی كوردی له‌ قۆناغی ئاماده‌یی و دواناوه‌ندی ڕووبه‌ڕووتان ده‌بێته‌وه‌؟              

2- ئه‌و ئاسته‌نگانه‌ چییه‌، له‌ ساتی لێكۆڵینه‌وه‌ی له‌ بابه‌تی زمان و ئه‌ده‌بی كوردی ڕووبه‌ڕووت ده‌بێته‌وه‌؟

كۆمه‌ڵگه‌ی توێژینه‌وه‌كه‌ پێكهاتووه‌ له‌ مامۆستایانی زمان و ئه‌ده‌بی كوردی له‌ قوتابخانه‌ ئاماده‌یی و دواناوه‌ندییه‌كانی به‌یانیان له‌ پارێزگای كه‌ركووك له‌ هه‌ردوو ڕه‌گه‌ز بۆ ساڵی خوێندنی (2020 - 2021)، كه‌ ژماره‌یان (60) مامۆستایه‌ له‌ هه‌ردوو ڕه‌گه‌ز، به‌ڵام كۆمه‌ڵگه‌ی قوتابییان ژماره‌یان (5372) قوتابییه‌ له‌ هه‌ردوو ڕه‌گه‌ز، بۆ به‌دیهێنانی ئامانجی توێژینه‌وه‌كه‌، توێژه‌ر پشتی به‌ پرۆگرامی وه‌سفی به‌ستووه‌، له‌به‌رئه‌وه‌ی گونجاوترینه‌ بۆ ئامانجه‌كانی ئه‌م توێژینه‌وه‌یه‌، توێژه‌ر ڕاپرسی وه‌كو ئامرازی توێژینه‌وه‌كه‌ ئاماده‌كردووه‌، ڕاپرسیی ئه‌زموونی كراوه‌ی پێشكه‌شی مامۆستایان و قوتابییان كردووه‌، كه‌ پێنج بواری له‌خۆ گرتووه‌، بواره‌كان بریتین له‌ (ئاسته‌نگه‌كانی بواری مامۆستایان، ئاسته‌نگه‌كانی بواری ناوه‌ڕۆك، ئاسته‌نگه‌كانی بواری قوتابییان، ئاسته‌نگه‌كانی بواری چالاكی و ڕێگاكانی وانه‌وتنه‌وه‌ و هۆكار و ئامرازه‌كانی فێركردن، ئاسته‌نگه‌كانی بواری قوتابییان، ئاسته‌نگه‌كانی بواری شێوازه‌كانی هه‌ڵسه‌نگاندن)، دواتر توێژه‌رلێكۆڵینه‌وه‌ی له‌ راستی ئامرازه‌كان كردووه‌، خستووتییه‌ به‌رده‌ستی كۆمه‌ڵێك له‌ شاره‌زایان و پسپۆڕان، هه‌روه‌ها توێژه‌ر له‌ ڕێگای دووباره‌ جێبه‌جێكردنه‌وه‌ی لێكۆڵینه‌وه‌ی له‌ ڕاپرسییه‌كان كردووه‌ته‌وه‌، هه‌ردوو ڕاپرسییه‌كه‌ی به‌ شێوه‌ی كۆتایی جێبه‌جێكردووه‌، كه‌ پیكهاتووه‌ له‌ (50) بڕگه‌ی تایبه‌ت به‌ مامۆستایان و (45) بڕگه‌ی تایبه‌ت به‌ قوتابییان، به‌سه‌ر پێنج بواردا دابه‌شی كردووه‌، توێژه‌ر چاره‌سه‌ری داتا ئامارییه‌كانی به‌ به‌كارهێنانی هاوكێشه‌ی به‌یه‌كه‌وه‌ به‌ستنه‌وه‌ی پیرسۆن و ناوه‌ندی شیاو و چوارلای كائی و كێشی سه‌دی و ڕێژه‌ی سه‌دی كردووه‌.

ئه‌و ئه‌نجامانه‌ی توێژه‌ر ده‌ستی كه‌وتووه‌:

1- مامۆستایانی بابه‌ته‌كه‌ شێوازه‌كانی فێركردنی نوێ فه‌رامۆش ده‌كه‌ن، كه‌ به‌ شێوه‌یه‌كی كاریگه‌ر به‌شداری له‌ به‌دیهێنانی ئامانجی دیاریكراو ده‌كات، كه‌ به‌ربه‌ستێك له‌ به‌ڕێوه‌چوونی شێوازی فێركردن به‌ شێوه‌یه‌كی ڕاست دروست ده‌كات.                    
2- كه‌می كاتژمێره‌كانی تایبه‌تكراو بۆ وتنه‌وه‌ی بابه‌تی زمانی كوردی.

3- كه‌می به‌شداری مامۆستایانی زمانی كوردی له‌ خوله‌كانی ڕاهێنان و ئاماده‌كردن بۆ بابه‌تی زمانی كوردی.

له‌ كۆتایی توێژینه‌وه‌كه‌، توێژه‌ر ژماره‌یه‌ك ڕاپرسی پێشكه‌ش كردووه‌، گرنگترینییان ئه‌مانه‌ن:

1- پێویسته‌ فه‌رهه‌نگی كوردی – عه‌ره‌بی ده‌سته‌به‌ر بكرێت و گونجاو بێت له‌گه‌ڵ وشه‌كانی پرۆگرامی بڕیاردراو.       

2- پێویسته‌ گرنگی به‌ شێواز و ڕیگا په‌روه‌رده‌ییه‌ به‌ جۆش و خرۆشه‌كانی  بدرێت، له‌ كاتی فێركردنی زمانی كوردی.
3- زیادكردنی كاتژمێری تایبه‌تكراو بۆ وتنه‌وه‌ی زمانی كوردی.
به‌ پشتبه‌ستان به‌ ئه‌نجامی توێژینه‌وه‌كه‌، توێژه‌ر ئه‌م پێشنیارانه‌ی كردووه‌:

1- تاقیكردنه‌وه‌ی ڕێبه‌ر له‌ فێركردنی زمانی كوردی بۆ ئه‌وانه‌ی قسه‌ی پێ ناكه‌ن، له‌لای‌ قوتابییانی پۆلی پێنجه‌می ئاماده‌یی بۆ زانینی كاریگه‌ریه‌كه‌ی.      

2- ئه‌نجامدانی لێكۆڵینه‌وه‌ی ئه‌زموونی بۆ جێبه‌جێكردنی شێوازی نوێ له‌ وتنه‌وه‌ی زمانی كوردی، به‌ پشتبه‌ستان به‌ كه‌ره‌سه‌ی فێركردنی جۆراجۆری ئاماده‌كراو بۆ ئه‌و مه‌به‌سته‌.  

3- ئه‌نجامدانی لێكۆڵینه‌وه‌ی هاوشێوه‌ی لێكۆڵینه‌وه‌كه‌ی ئێستا، بۆ  وه‌ستان له‌سه‌ر ئه‌و ئاسته‌نگانه‌ی كه‌ ڕووبه‌ڕووی فێركردن و فێربوونی زمانی كوردی ده‌بنه‌وه‌ له‌ به‌شی زمانی كوردی له‌ كۆلێژی په‌روه‌رده‌ی ئیبن روشد/ زانكۆی به‌غدا.   ‌

